Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Maribel García Malo andreak egindako galderaren erantzuna, Foru Diputazioak emana, emergentzia sozialeko 2015eko laguntzei lotutako emergentzia egoeraren balorazioari buruzkoa. Galdera argitaratu zen 2016ko ekainaren 10eko 84. Nafarroako Parlamentuko Aldizkari Ofizialean.

Lehendakaria: Ainhoa Aznárez Igarza

ERANTZUNA

Unión del Pueblo Navarro parlamentu-taldeari atxikitako foru parlamentari Maribel García Malo andreak galdera bat egin du (9-16/PES-00242) Emergentzia sozialeko 2015eko laguntzei lotutako emergentzia egoeraren balorazioari buruz. Hona Nafarroako Gobernuko Eskubide Sozialetako lehendakariordearen erantzuna:

1.- “Nola baloratu dute oinarrizko gizarte zerbitzuek emergentzia-egoera? Diru-sarrerez gain bestelako adierazlerik ere erabili al da? Hala bada, zein?”

Oinarrizko gizarte zerbitzuek, urriaren 2ko 10E/2015 Foru Aginduko laugarren oinarrian (c letran) aipatu bezala, honako baldintza hauek egiaztatu dituzte, familia-unitatearen diru-sarrerez gainera.

• 18 urte baino gehiago izatea.

• Erreferentziako gizarte zerbitzuaren oinarrizko eskualdeko herrietako batean erroldatuta egotea.

• Indar handiko edo nahi gabeko egoera ezustekoa izatea.

Bestalde, 20E/2015 Foru Aginduaren laugarren oinarrian (be letra) aipatzen den bezala, laguntzak “balorazio soziala egin ondoren emanen dira”. Horri dagokionez, esan beharra dago balorazio soziala, bai pertsonaren emergentziako egoera zehatzarena, bai daukan bazterketa-egoera orokorrarena, txosten sozialaren bitartez egiten dela.

Txosten soziala, Gizarte Laneko Diplomatuen Elkargo Ofizialen Kontseilu Nagusiak onetsitako lanbidearen kode deontologikoan jaso bezala (3. artikulua), “irizpen teknikoa da, tresna dokumental gisa balio duena eta esklusiboki gizarte laneko diplomatuak egin eta sinatzen duena. Haren edukia heldu da behaketaren eta elkarrizketaren bidezko azterlanetik, non sintesia, xede den egoera, balorazioa, irizpen teknikoa eta esku-hartze profesionalerako proposamen bat jasotzen baita”.

2.- “Justifikazio-txostenen kopia eskatzen da; hain zuzen, Iruñekoa, Tuterakoa, Burlatakoa, Eguesibarkoa eta Ultzamakoa”.

Iruñeko, Tuterako, Burlatako, Eguesibarko eta Ultzamako justifikazio-txostenen kopia erantsi dugu.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

